
Con fâ uña gallopata oppù un sätetto

Solo e staccôu da-i atri a so premûa

De fâ plauso a l'Eroe, e ô so rispetto

Mostrava ô zebro, bestia de natûa

Tûtta sarvæga, benchè d’azenetto

Domestego e grazioso ô l'ha a figûa,

E ô pâ gentî, comme ô so peî a belle

Strisce de coî diversci e paralelle.

Ma in tanta gloria intanto nè resciöu

Colombo ô no provava o compiaxenza:

Ean per lê quelli applausi un sgrêuxo e ûn löu;

Spendeiva invano ô Genio ä so presenza

Un immenso e mirabile tesöu

De splendidezza e de magnificenza;

Se ûn orrido deserto quello scito

O foise stæto, lê ô l’ëa meno afflito.

Lê ô veddeiva in ogni atto e in ogni oggetto

L’arte do Genio de l'iniquitæ,

E invece d’osservâli con diletto,

O i veddeiva mainvio, con anscietæ,

Con ribrezzo, inquietudine e sospetto;

E ô dava tutt’intorno mille êuggiæ

A passi lunghi e spicci camminando

Pe ammiâ, se ô poiva descrovî Fernando.

Ma ô provava sciortindo dä foresta

Un’anscietæ maggiô, peñe ciû vive

Ne-ô fâseghe uña scena manifesta

Pe oggetti seducenti e pe attrattive

A-a virtù ciû fatale e ciù funesta!..

Ma chi me ghe vorrieiva pe descrive

Lêughi incantæ, ch’ëan deliziosi tanto,

Uña penna tempiâ da-ô stesso incanto!

